
KÆRU VINIR,

Tónlist snýst um tengslamyndun og rannsóknir, og hefur 
Kathy Stott verið samferðarkona mín á báðum sviðum 
um áratugabil, og nært mig bæði sem listamann og 
manneskju. Á meðal fjölmargra hæfileika Kathy er færni 
hennar til þess að setja saman tónleikadagskrá þar sem 
flytjendur og áheyrendur fara í sameiginlegt ferðalag. 
Efnisskráin verður órofin vegferð inntaks, samtals og 
viðtöku sem breytir tónleikasal í sameignarrými, samtímis 
trúarlegu og veraldlegu.

Það er mér mikill heiður að fá að deila þessu rými með 
ykkur í kvöld – dagskrá kvöldsins er mér mjög hjartkær: 
Kathy er að láta af störfum í lok þessa árs eftir magnaðan 
feril og setti hún saman þessa efnisskrá meðvituð um 
að hún yrði sennilega það síðasta sem við munum flytja 
saman. 

Ég vona að þið hlustið á tónleika kvöldsins með þetta í 
huga og berið kennsl á hvernig þeir heiðra þann tíma sem 
við höfum varið saman og hvernig hvert einasta verk veitir 
innsýn í þá leiðangra rannsókna og könnunar sem við 
höfum lagst í. 

Við Kathy trúum því að tónlist lifi í gegnum þá 
tengslamyndun sem á sér stað milli flytjenda, milli 
nemenda og kennara, þvert á kynslóðir. Upphafssvítan 
endurspeglar þá staðreynd að við tónlistarfólk stöndum á 
öxlum þeirra sem á undan komu, og vonum að okkar axlir 
beri þá sem á eftir koma. 

Leiðir okkar Kathy lágu saman í gegnum Nadiu Boulanger. 
Nadia kenndi Kathy fyrstu ár hennar í Menuhin skólanum 
í suður London, og annar nemandi Nadiu, Luise 
Vosgerchian, var prófessorinn minn í háskóla. Vosgerchian 
frelsaði mig frá því að vera taugaveiklaður hljóðfæraleikari 
tjóðraður við fullkomnunaráráttu og kenndi mér að nálgast 
tónlist út frá ákveðinni afstöðu og sem manneskja. 

Lofsöngur Nadiu Boulangar, Cantique, skapar fullkomið 
jafnvægi þarna tvo þriðju vegu inn í dagskrá kvöldins. 
Cantique er einskonar akkeri dagskrárinnar, í kjölfar 
inngangsverkanna sem innihalda þann tónlistarheim sem 

við Kathy deilum. Allt frá óði Dvořáks til tónlistar sem ferðast á milli kynslóða til 
sköpunarverks Sérgio Assad sem var einn þeirra fjölmörgu vina sem við Kathy 
eignuðumst þegar við köfuðum ofan í tónlistarmenningu Brasilíu. 

Dagskráin er sinn eigin smáheimur, innrammaður af tónskáldi sem fylgt hefur 
Kathy frá upphafi, Gabriel Fauré, en hann var vinur og mentor Nadiu Boulanger!

Verkin þrjú sem koma á eftir þessari upphafssvítu hafa fjölbreytta merkingu 
fyrir okkur. Í verki Shostakovitsj heyrum við af leitinni að sannleikanum í miklu 
mótlæti. Í Spiegel im Spiegel eftir Arvo Pärt má sjá hvernig hið einfalda og 
flókna skapa saman mynd af alheiminum; og í sónötu César Francks, sem 
samin var sem brúðkaupsgjöf fyrir fiðluleikarann Eugène Ysaÿe, fáum við hina 
ódauðlegu gjöf ástarinnar. Öll verkin þrjú, í okkar augum, eru áminning um 
mannúðina sem býr í okkur öllum, áminning sem er jafn mikilvæg í dag og áður. 

Þegar ég lít yfir farinn veg og áratugalangt samstarf okkar Kathy, geri ég mér 
grein fyrir því að það hefur verið jafn staðfast og raun ber vitni vegna þess 
hve gríðarlega jarðbundin hún er, en á sama tíma svo tilbúin til þess að taka 
við heiminum eins og hann er. Þessi efnisskrá endurspeglar það, skýra sýn, 
forvitni og takmarkalausa ást hennar á tónlist. 

Mig langar að skilja við ykkur með upphafslínunum úr Cantique eftir Nadiu 
Boulanger. Þetta eru orð sem þið heyrið ekki sögð í dagskrá kvöldsins, línur  
úr ljóði eftir belgíska ljóðskáldið Maurice Maeterlinck:

A toute âme qui pleure Til hverrar sálar sem grætur
A tout peché qui passe Til hverrar syndar sem líður
J’ouvre aux seins des étoiles Ég opna fyrir barm stjarnanna
Mes mains pleins de graces Hendur mínar fullar náðar

Ég rita þessi orð af dýpstu ástúð og gríðarlegri aðdáun, og reyni með þeim að 
samrýma anda mikillar gleði og gífurlegs söknuðar, en umfram allt þakklætis. 

Yo-Yo Ma

Yo-Yo Ma

Fjölbreyttur ferill Yo-Yo Ma ber vitni um þá trú hans að 
menning sé þess megnug að laða fram traust og skilning 
milli fólks. Hann leitast við að efla tengsl manna á milli 
sem örva ímyndunaraflið og styrkja mennskuna í okkur 
hverju og einu. Þá gildir einu hvort hann er að leika ný eða 
gamalkunnug verk fyrir selló, efla hópa í að kanna hlutverk 
menningar í samfélaginu eða taka þátt í að skapa og flytja 
óvenjulega tónlist. Nýlega hleypti Yo-Yo af stokkunum 
verkefninu Our Common Nature þar sem hann ferðast 
með sellóið sitt til ólíkra staða og hyllir þann mátt sem 
náttúran hefur til að sameina okkur í leit að sameiginlegri 
framtíð. Our Common Nature kemur í framhaldi af Bach-
verkefninu, þar sem Yo-Yo ferðaðist um sex heimsálfur 
með sellósvítur J. S. Bach í farteskinu og hélt tónleika 
á 36 stöðum með þátttöku heimafólks. Bæði verkefnin 
endurspegla ódrepandi eldmóð Yo-Yo við að þenja mörk 
tónlistartegunda og hefða til að skilja hvernig tónlist getur 
hjálpað okkur að byggja upp sterkari samfélög.

Yo-Yo Ma fæddist árið 1955 í París, af kínversku foreldri. 
Þar hóf hann fjögurra ára gamall að læra sellóleik undir 
handleiðslu föður síns. Þegar hann var sjö ára flutti 
fjölskyldan til New York þar sem Yo-Yo hélt sellónámi 
sínu áfram, m.a. við Juilliard-skólann, auk þess að 
stunda nám við Harvard háskóla. Yo-Yo hefur hljóðritað 
meira en 120 plötur, hlotið 19 Grammy verðlaun og leikið 
fyrir níu Bandaríkjaforseta, síðast við embættistöku 
Joe Biden. Hann hefur hlotið fjölmörg verðlaun, þar á 
meðal Þjóðlistaverðlaun Bandaríkjanna, Frelsismerki 
Bandaríkjaforseta og Birgit Nilsson verðlaunin. Yo-Yo hefur 
verið friðarsendiboði Sameinuðu þjóðanna frá árinu 2006 
og tímaritið TIME útnefndi hann einn af 100 áhrifamestu 
einstaklingum heims árið 2020.

SELLÓ 

Ljósmyndari: Jason Bell

„Þegar ég var fimm ára gömul kynntist ég upprétta 
píanóinu í stofunni heima og úr varð mikil vinátta. Það var 
upphafið að ferðalagi mínu með tónlistinni. Ég tók hröðum 
framförum og átta ára fór ég í heimavistarskóla fyrir ungt 
tónlistarfólk. Það voru tveir gestakennarar sem höfðu mikil 
áhrif á mig á meðan á þessu námi stóð, en það voru Nadia 
Boulanger og Vlado Perlmuter. Það er þeim að þakka að ég 
öðlaðist mikila ástríðu fyrir franskri tónlist. Síðar stundaði 
ég nám við Royal College of Music í London og áður en ég 
vissi af var ég orðin að atvinnutónlistarmanni. 

Ég kynntist Yo-Yo Ma fyrir einskæra tilviljun árið 1978, og 
reyndist það vera eitt af giftusamlegustu augnablikum 
lífs míns. Við höfum átt samstarf sem hefur leitt okkur í 
ævintýri með tónlistarfólki um allan heim. Órjúfanleg taug 
bindur okkur saman og sameinar á þessari skapandi 
vegferð.

Ég nýt áskorunarinnar sem fylgir því að leiða saman 
tónlistarfólk í að spila spennandi efnisskrá. Sú vegferð 
hófst árið 1995 og síðan þá hafa margar af hugmyndum 
mínum raungerst í hinum ýmsu viðburðum. Ég held 
áfram að þenja mörkin í tónlist og búa til óvenjulegar 
samsetningar við hvert tækifæri.

Þegar ég lít um öxl sé ég marga hápunkta á ferli mínum, 
allt frá því að spila á Last Night of the Proms fyrir milljónir 
manna, yfir í að glæða tónlistaráhuga örfárra ungra 
grunnskólanema með kraftmiklum píanóleik. Ég hef mikla 
ástríðu fyrir því að vinna með ungu tónlistarfólki. Ég hef 
orðið þess heiðurs aðnjótandi að fá spennandi tónlist 
samda fyrir mig. Tónlistin hefur leitt mig um gervallan 
heim, en þegar ég er ekki að spila má finna mig á göngu í 
Nepal, Costa Rica, Buhtan eða spígsporandi með hundinn 
minn Archie um hálendi Yorkshire-sýslu í Bretlandi. 
Ferðalagið heldur áfram.“

Kathryn Stott

Kathryn Stott
PÍANÓ

Ljósmyndari: Jacqui Ferry

Gabriel Fauré (1845-1925) hafði einstakan persónulegan 
stíl, ólíkan hinum stífa lærða franska hljómi síðari hluta 
19. aldar. Tónlist hans er þekkt fyrir tærleika, fágun 
og hófsemi, sem og að vera laus við það oflæti og 
sjálfumgleði sem einkenndi verk margra samtímamanna 
hans. Blíðleiki verka hans þótti óvenjulegur, hvort sem 
var í formi, hljómfræði, hrynjanda og þematískri þróun. 
Vinsælasta verk hans Berceuse (Vögguvísa) var samið 
fyrir fiðlu og píanó. Það var fyrst flutt árið 1879. Blíð 
ljóðræna þess heillaði áheyrendur fljótt og varð til þess að 
það hefur verið endurútsett ótal sinnum. 

Afkastageta Antonín Dvořáks (1841-1904) vakti öfund vinar 
hans og velgjörðarmanns Brahms, sem sagði tékkneska 
tónskáldið „aldrei uppiskroppa með hugmyndir, ólíkt okkur 
hinum.“ Songs My Mother Taught Me (Lög sem móðir 
mín kenndi mér) er miðpunktur sjö sígaunasöngva sem 
Dvořák samdi árið 1880 fyrir tékkneska tenórinn Gustav 
Walter. Uppbygging þessa litla meistaraverks er afar 
einföld: Það samanstendur af tveimur erindum, það seinna 
er skreytt útgáfa þess fyrsta. Það sem lyftir laginu hátt 
yfir hið hefðbundna er ókyrrðartilfinningin sem skapast 
við árekstur takttegunda – 2/4 í röddinni á móti 6/8 í 
píanóinu. Þessir árekstrar eru svo lúmskir að hlustandinn 
tekur varla eftir þeim, en þeir hjálpa Dvořák við að forðast 
tilfinningasemi hefðbundinna sönglaga.

Sérgio Assad (1952) er annar helmingur gítardúettsins 
vinsæla Assad Brothers en hann hefur sameinað 
krafta sína með Yo-Yo Ma, Dawn Upshaw, Turtle Island 
strengjakvartettinum og fleiri tónlistarmönnum til að kynna 
suður-ameríska tónlist fyrir alþjóðlegum áheyrendum. 
Meðal ýmissa frumsaminna tónsmíða Assad er Menino 
(portúgalska fyrir „strákur“), sem tónskáldið lýsir sem „lagi 
um barnið sem við geymum öll innra með okkur.“ Það var 
samið fyrir selló og tvo gítara í hefðbundnu A-B-A formi 
þar sem lagrænir A hlutarnir kallast á við órólegan og 
rytmískan B kafla.

Um tónverkin

Gabriel Fauré

Nadia Boulanger (1887-1979) fæddist í París inn í mikla 
tónlistarfjölskyldu, það var þó ekki fyrr en á miðjum 
fertugsaldri sem hún fann sína sönnu köllun og varð 
einn áhrifamesti tónsmíðakennari 20. aldarinnar. Margar 
kynslóðir efnilegs tónlistarfólks - mikið til Bandaríkjamenn 
- streymdu til að læra í „Boulangerie,“ sem Virgil Thomson 
lýsti sem „einnar konu framhaldsnámi fyrir tónskáld.“ 
Grunnur Boulanger í impressjónískum stíl Debussy, og 
áhrif frá frjósömum jarðvegi ljóðasöngva Fauré, birtast í 
lagi hennar Cantique (Sálmur), stuttri, en meistaralega 
mótaðri hugleiðingu um frelsandi kraft ástarinnar við texta 
eftir Maurice Maeterlinck.

Eftir að hafa verið þekktur sem salontónskáld framan af, 
hóf Fauré um miðjan fertugsaldurinn að semja sellósónötu, 
en hið þekkta Elégie var á endanum eini hluti hennar sem 
gefinn var út. Í ljósi velgengni Elégie pantaði útgefandi 
hans af honum nýtt verk til að fylgja vinsældunum eftir. 
Papillon (Fiðrildi) varð afrakstur þess. Þó vildi ekki betur 
til en svo að þeir lentu í deilum varðandi titil verksins, sem 
varð til þess að Fauré hélt því frá útgáfu í heil 14 ár. „Fiðrildi 
eða flugnaskítur, kallið það hvað sem þið viljið,“ hreytti 
hann svo út úr sér þegar hann loks lét undan.

Dmitríj Shostakovitsj (1906-1975) var tónskáld mikilla 
andstæðna. Mörg verka hans stilla upp hlið við hlið 
hastarlega ólíkum stílbrögðum og efnistökum. Sónata 
fyrir selló og píanó í d-moll er fyrirtaks dæmi um þetta 
en hún inniheldur sitthvorn öfgann, bæði blíðleika og 
hamagang, í jöfnum mæli. Það er samþáttun þessara 
tveggja ólíku efnisþátta - samhljómurinn sem hann 
mótaði úr sundurleitu hráefni mannlegs lífs og tilfinninga 
- sem ljáir tónsmíðum Shostakovitsj orku sína og fegurð. 
Sellósónatan var samin árið 1934 og markaði endurkomu 
Shostakovitsj í hreinni hljóðfæratónlist eftir langa útlegð 
þar sem hann samdi fyrst og fremst fyrir kvikmyndir 
og óperur. Tónverkið tileinkaði hann vini sínum, Viktor 
Kubatsky sellóleikara, sem frumflutti verkið ásamt 
Shostakovitsj á jóladag. Fyrsti kaflinn, Allegro non troppo, 
ljómar af fágun og ljóðrænni fegurð, einkennandi fyrir 
„klassískt“ jafnvægi og hófsemi. Því næst, án fyrirvara, 
steypist tónlistin í djöfullegan þrefaldan danstakt, 
sem einkennist af áráttukenndu þrástefi og loftkenndu 
glissandói á efra sviði sellósins. Þá kemur langt og áleitið 

Nadia Boulanger

Largo sem er samt dempað, bæði í anda og tónblæ. Í 
lokakaflanum, Allegro, kemur léttleikinn aftur fram og 
tónskáldið leikur sér með upphafsþemað en bætir svo 
hægt og bítandi í maníska orku sem einkennir tónskáldið 
svo oft og gamanið kárnar.

Eistneska tónskáldið Arvo Pärt (1935), sem nú nálgast 
tíræðisaldurinn, hefur helgað líf sitt því að kanna 
berstrípun á tónmáli sem þróaðist út frá rannsóknum 
hans á gregorssöng og frumfjölröddun frá miðöldum. 
Spiegel im Spiegel (Spegill í spegli) er gott dæmi um 
„tintinnabuli“-stílinn sem Pärt þróaði á áttunda áratugnum. 
Þar ræður einfaldleikinn ríkjum, í hljómrænni byggingu, 
áferð og takti. Laglínur eru sjálfstæðar og byggjast upp 
af þríhljómum og pedalnótum. Teygð sellólaglínan (sem 
var upphaflega samin fyrir fiðlu) rís og fellur í samfelldri 
speglunarmyndakeðju sem snýst um stöðuga aðaltóninn 
A. Tónlist Pärts, sem er einföld og seiðandi endurtekning, 
dregur fram áratugalanga leit hans að „einblína á kjarna 
hlutanna“.

César Franck (1822-1890) hafði strax um tvítugt samið 
mörg verk sem höfðu fengið rífandi undirtektir. Það tók 
hann þó töluverðan tíma að öðlast viðurkenningu sem 
leiðandi tónskáld innan frönsku rómantísku stefnunnar. 
Hann var orðinn fimmtugur þegar hann hlaut fastráðningu 
sem prófessor í orgelleik við tónlistarháskólann í París en 
á meðal nemenda hans þar voru Debussy og Bizet. Þrátt 
fyrir að Franck semdi ekki mörg kammerverk eru þeirra 
á meðal hans þekktustu tónsmíðar. Sónata í A-dúr fyrir 
fiðlu og píanó sem af mörgum er talið eitt hans besta 
verk, var tileinkað belgíska fiðlusnillingnum Eugène Ysaÿe. 
Viðtökur þess voru slíkar að fljótlega voru selló-, fiðlu- og 
flautuleikarar um víða veröld farnir að spila það og ekki 
leið að löngu þar til að það var orðið eitt mest flutta verk 
kammertónbókmenntanna. 

Þorbjörg Daphne Hall

Arvo Pärt

Ottensamer stjórnar 
blásarasveitinni

Barokkveisla

Á döfinni

Á þessum föstudagstónleikum láta blásarar Sinfóníuhljómsveitar Íslands ljós 
sitt skína í þremur ólíkum og hrífandi verkum fyrir blásarasveit. Tvö þeirra eru 
eftir Richard Strauss: Serenaða op. 7, sem Strauss samdi aðeins 17 ára, og 
Sonatina nr. 1 sem var samin meira en sex áratugum síðar. Þá var Richard 
Strauss á áttræðisaldri og að jafna sig á alvarlegum veikindum en undirtitillinn 
„Af verkstæði vesalingsins“ vísar einmitt til þeirra aðstæðna. Verkið er uppfullt 
af þokkafullri gamansemi, angurværð og andagift.

Oktett Ígors Stravinskíjs fyrir blásara markar upphaf þess sem kallað hefur 
verið nýklassíska tímabil tónskáldsins, en þessi tónlistarlegi byltingarmaður 
tók óvænta beygju á ferli sínum og fór að finna frumlegum hugmyndum sínum 
farveg í fáguðum formum klassíska tímans. Það er ekki síst heillandi togstreita 
hins gamla og nýja sem ljær þessu stórskemmtilega verki töfra sína.

Stjórnandi á tónleikunum er Andreas Ottensamer, leiðandi klarinettuleikari 
Fílharmóníusveitar Berlínar til margra ára, sem á síðustu árum hefur einnig 
getið sér gott orð sem hljómsveitarstjóri.

Tónlistarfjársjóður barokktímans geymir fjölmarga dýrgripi en nokkur af 
sígrænum öndvegisverkum Vivaldis, Händels, Bachs og Corellis munu hljóma  
í þessari barokkveislu fluttri af strengjaleikurum Sinfóníuhljómsveitar Íslands.

Sópransöngkonan María Konráðsdóttir sem hlotið hefur mikið lof fyrir bjarta, 
tæra og forkunnarfagra rödd samhliða fágaðri en tjáningarríkri túlkun syngur 
litríkar og leikandi aríur úr óperum Händels. Á tónleikunum verða einnig flutt 
verk eftir Rameau auk miðaldaverksins O Frondens Virga eftir Hildegard von 
Bingen, en von Bingen stofnaði sitt eigið Benediktínaklaustur um 1150 þar sem 
hún samdi fjölda verka sem heillað hafa lærða og leika á seinni öldum.

Það er breski fiðluleikarinn og hljómsveitarstjórinn Peter Hanson sem leiðir 
hljómsveitina á þessum tónleikum. Hanson hefur um langt árabil helgað 
sig upprunaflutningi barokktónlistar og kemur víða fram með þekktum 
hljómsveitum, ýmist sem einleikari, konsertmeistari eða hljómsveitarstjóri — 
jafnvel allt þrennt í senn.

F Ö ST U DAG U R
K l .  1 8 : 0 0

F I M M T U DAG U R
K l .  1 9 : 3 0

01.1 1

31.10

Áskrift að Regnbogakorti veitir þér 20% afslátt af almennu 
miðaverði. Hægt er að velja ferna tónleika eða fleiri á 

Regnbogakort. Þannig getur þú valið tónleika sem höfða mest til 
þín af öllum þeim tónleikum sem framundan eru á starfsárinu.  

Tryggðu þér áskriftarkort á vefnum á einfaldan hátt eða hafðu 
samband í miðasölu í síma 528-5050.

 

Áskrift að 
upplifun

REGNBOGAKORT SINFÓNÍUNNAR


